
М икулайпа Ванюк кӳрш ӗллӗ пурӑнаҫҫӗ. Утӑҫи вӑ- 
хӑтӗнче Ванюк тетӗшӗ хиртен мулкач ҫури тытса килнӗ. 
Каҫалӑкне ҫулса пӗтернӗ чух ҫӳллӗ курӑк хушшинчен 
ҫура сиксе тухнӑ та унталла-кунталла чупкалама тытӑннӑ. 
Ванюк тетӗшё комбайнӗ ҫинчен сиксе аннӑ та ӑна пин- 
шакӗпе хупласа тытнӑ. Каҫ енне ӗҫ пӗтсен вара килне 
илсе килнӗ.

Тепӗр ир Ванюк кас ачисене ҫӗнӗ хыпарпа тӗлӗнтерчё: 
вёсен мулкач ҫури пур. Лешсем ӑна: «Илсе тухса кӑтарт- 
ха, кӑтарт ӗнтӗ», — тесе йӑлӑнчӗҫ. Темиҫе минутран ар- 
ҫын ача мулкач ҫурине кӑкӑрӗ ҫумне пӑчӑртаса урама 
йӑтса тухрӗ. Ачасем мулкача ҫывӑхран пёрремӗш хут 
кураҫҫё, ҫавӑнпа вёсен куҫ-пуҫё чарӑлсах кайрӗ.

Ҫура пӗчёк-ха, чӑмӑр пысӑкӑш кӑна. Вӑл питӗ хӑрать



ахӑртнех: хӑлхине ҫурӑмӗ ҫине лапчӑтса хунӑ. Куҫӗ пы- 
сӑк — тухса ӳкес пекех. Ш ӑпӑрлансем ҫурана аллисемпе 
ҫурӑмёнчен сӗртӗнсе ачашларӗҫ. Хӑмӑр-чӑпар тӗслӗ ҫӑмӗ 
кӗске, пурҫӑн евӗр ҫемҫе. Чӗри мӗнле хыттӑн тапать хӑйӗн: 
кӑрт-кӑрт-кӑрт, кӑрт-кӑрт!

Алӑпа тытса пӑхрӗҫ ёнтё, халӗ мулкач ҫури чупнине 
курас килет ачасен. «Хытӑ чупать-ши? Ҫӗре ярар-ха, кӑш- 
тах чуптӑр-ха»,— терӗ М икулай. Ванюк пӗшкӗнсе ҫурана 
ирӗке ячӗ. Кёске хӳре малтан ниҫта кая пӗлмесӗр пӗр 
вырӑнта тӑп ларчӗ, унтан тӑрук тапса сикрӗ те купаланӑ 
каштасем айне кӗрсе кайрё. Ачасем унта чупса ҫитрӗҫ.

Ҫура тухмасть те тухмасть. М икулай купа тӑррине 
хӑпарса кайрӗ те сиккелеме пуҫларӗ. Тантӑшӗ хушӑкран 
патакпа тӗккелесе ҫурана хӑваласа кӑларчӗ. Вӑл кӳр- 
шёсем енне тапса сикрӗ, кирпӗч купи хушшине кёрсе 
ҫухалчё. Унтан та ӑна хӑратса, патакпа чышса кӑларчӗҫ. 
Ҫура ним тума пӗлмерӗ, аптранипе урам урлӑ вирхӗнчӗ, 
вутӑ шаршанӗ айне кӗрсе кайрӗ. Ачасем кӑш кӑраш са ун 
хыҫҫӑнах чупрӗҫ, шарш ан ҫине сике-сике хӑпарчӗҫ.

Тантӑшӗсем хытӑ шавланине, таҫта васканине курсан 
касри ытти ачасем те пухӑнчӗҫ. Вуннӑн та пур-тӑр халӗ. 
П атакпа хӑмсарса мулкач ҫурине каллех вӑшт хӳтерсе 
кӑларчёҫ. Хӑраса ӳкнёскерён ӑҫта каймалла? Вӑл хӳтлёх 
шыраса каллех урам урлӑ чупса каҫрӗ те каш та купи 
айне кёрсе ҫухалчӗ. Ачасен ушкӑнӗ мулкач хыҫҫӑн тапӑнса 
килекен ҫар пекех хыттӑн кӑш кӑраш са чупать. Ҫитрӗҫ 
те каллех купа ҫине хӑпарса сиккелеме пуҫларёҫ, каштасе- 
не патакпа ҫапса сасӑ кӑлараҫҫӗ, хыт янрашаҫҫӗ. Анчах 
мулкач ҫури ним тусан та тухмасть! Пӗри ӑна паҫӑрхи 
пек хуш ӑкран патакпа та тёкет, ҫурӑмӗнчен те чышать. 
Ҫук, лешӗ хускалмасть, вырӑнтан та куҫмасть.

Ачасем вӑл хӗсӗнсе ларнӑ пуль тесе каш та купине тус- 
тарма пуҫларӗҫ. Пёр айккине и л сен аялта ҫура курӑнчӗ.

Вӑл темшӗн пуҫне уснӑ. Ванюк пӗчӗкскерне аллине илчӗ. 
Мулкач ҫури ҫемҫелсех кайнӑ-мӗн. Куҫне те хупнӑ. Ак 
хайхи — ҫура вилнӗ иккен! Мӗн пулчӗ-ши ӑна?! Ачасем 
кулянса ӳкрӗҫ.

Ш ӑпӑрлансем айкашнине урампа иртсе пыракан Ми- 
хал я пичче курчӗ.

— Мӗн шавлатӑр, мӗн пулнӑ кунта? — ыйтрӗ вӑл.
— Мулкач ҫури вилсе кайнӑ! Тем пулчё... Халь кӑна 

урам урлӑ чупса каҫрё. Пит хытӑ чупатчӗ хӑй... — терӗ 
М икулай.

— Мулкач ҫури ҫапларах ҫуйхашӑва ӑҫтан тӳссе ирт- 
тертӗр-ха? Пурӑнма та хирте пурӑнать вӑл, ялта мар. 
Сирӗнтен хӑранипе вилсе кайнӑ ӗнтӗ ҫура, ш ӑв-ш ава 
чӑтайман. Чӗри ҫурӑлнӑ пуль ун. Мулкачсен хӑрасан ун 
пекки час-часах пулкалать. Ку тата ҫура кӑна вӗт...

Унтан Михаля пичче васкамасӑр хӑй ҫулӗпе уттарчӗ...



% и $ < х л ҫ а  t y i u a k

Чӑрсӑр — Акҫине кинемипе Аванир мучин хура ку- 
шакӗ. Вӑл — тӗлӗнмелле чёр чун, килти чӑн-чӑн хуҫа. 
Ы тти кушаксенчен чылай пысӑкрах, самӑртарах. Пӗчӗк 
пума пекех курӑнать.

Ҫура чухнех вал ытти ҫынсен кушакӗсенчен урӑхла- 
рахчӗ, хӑйне евёрлӗччӗ. Кил хуҫисем утса пынӑ чух ура 
ҫине вӑрттӑн сиксе ларатчӗ, чӗрнисемпе ярса илетчӗ те 
йӗп пек ҫивӗч шӑлӗсемпе ҫыртатчӗ. Е чупса пырса ура 
кӗлинчен систермесӗр ҫыртса илетчӗ. Ҫавӑнпа ятне те 
куш акён кӑмӑлне кура суйланӑ — Чӑрсӑр тесе чённӗ.

гг
Уссе ҫитсен те пурпӗр пӑрахмарӗ мӑрмӑр хӑй йӑлине. 

Хуҫисене хӑнӑхрӗ ӗнтӗ вӑл, унчченхи пек хӑратмарӗ. Ан- 
чах килен-каяна килӗштермерё: кравать айне кӗрсе ҫуха- 
лать те кётсе ларать. Меллӗ самант тупӑнсанах хӑна урине 
хыҫалтан вӑрттӑн пырса ҫыртатех — унсӑрӑн пӳртрен 
кӑлармасть. Ҫапла, чёрмест вӑл — ҫыртать! Йытӑ та кирлӗ 
мар килте. Час-час килекенсене тивмест, палламаннисене 
пит юратмасть. Ҫиҫӗмле хӑвӑртлӑхпа кравать айёнчен 
сиксе тухса миҫе ҫынна хӑратман-ши, ҫари! ҫухӑрттар- 
ман-ши Чӑрсӑр?!

Харсӑр куш ак кӑнтӑрла пӳрте ют ҫынсенчен сыхлать, 
каҫпа вара ҫенӗке сунара тухать, ш ӑш и тытать. Унӑн 
килӗштернӗ вырӑнё пур. Картиш шӑпӑрӗ хумалли ҫӳлёк 
ҫине хӑпарса ларать те йӑлтах сӑнать. Ш ӑши курӑнсан 
ӑна ҫаклататех. Самантрах ялт сикет, чёрнисемпе кап! ярса 
и лет те ӗнсинчен ҫатӑрт ҫыртать.

Каҫ пулсан Чӑрсӑр яланхи пек хӑй вырӑнне йышӑнчё, 
хӑлхине чанк тӑратсах итлеме пуҫларӗ. Ш ӑши таврашӗ 
курӑнмасть-ха. Кӑштахран хыҫалти алӑк патӗнче темскер 
чӑш тӑртатни илтӗнчӗ. К уш ак чалт сиксе илчӗ те ҫав 
тӗлелле пӑхрӗ, хӑлхине чанк тӑратса тимлерӗ.





А кӑ алӑкри чӑхсем тухса ҫӳремелли ш ӑтӑкран тилӗ 
йӑпшӑнса кӗрет! Мӗн-мӗн те — кун пек хӑнана кӗтменччӗ 
куш ак. Вӑл сунара тухнӑччӗ, кунта вара хуралҫӑ пулма 
тӳр килет. Куш ак шӑртне тӑратрӗ, шӑлӗсене кӑтартрё, 
чӗрнисене кӑларчӗ те — малалла мӗн пуласса кӗтет. Тилӗ 
тӗттӗмре ун-кун пӑхкаларӗ, ш ӑрш лакаларӗ, анчах нимех 
те асӑрхамарӗ. Чӑх карти еннелле йӑпшӑнчӗ хуллен.

Унччен те пулмарӗ — Чӑрсӑр мяу! тесе хытӑ кӑш кӑрса 
ячӗ те тилӗ ӗнси ҫине ҫӳлтенех лаплатрё! Акӑ вӑл вӑрӑм 
хӳреллӗ чӗр чун питне-сӑмсине мяу-мяу! тесе ҫухӑрса пӗр 
шелсӗр чӑрм алать, ҫы ртать. Леш ӗ пӗчёк ача сассипе 
хыттӑн ӳлесе ячӗ, ҫӗр ҫинче йӑваланма-ҫаврӑнма тытӑнчӗ, 
малти урипе куш ака ҫапса антарма хӑтланчӗ. Чӑрсӑр ӑна 
пурпӗр вёҫертмерӗ — питё вирлӗ ярса илнё. Каҫхи хӑ- 
рушӑ сасӑпа автан та, чӑхсем те вӑранчёҫ, хытӑ кӑтик- 
летме тытӑнчӗҫ.

Ҫапла пӗр вӑхӑт ҫуйхашса тапаҫланнӑ хыҫҫӑн тилӗ тем- 
ле майпа вӗҫерӗнчӗ те алӑк патнелле ҫил пек ыткӑнчӗ. 
Ш ӑтӑка тӳрех тӗл лекеймерӗ-ха вӑл, алӑк ҫине шаплатса 
ҫапӑнчӗ. Унтан тепӗр хут пуҫне ш ӑтӑка чиксе аран тухса 
тарчӗ, сиккипе ҫырманалла вӗҫтерчӗ.

Тилӗ кунта тепре килӗ-ши?



(fitманна Icmat /саЬаЫл
Ҫӗртме уйӑхӗн варринче вун икӗ ҫулти Сашук Пчёлка 

ятлӑ йыттипе ялтан икӗ ҫухрӑмра вырнаҫнӑ пысӑк пӗве 
патне кайрӗ.

Пчёлка — ҫӑмламас ягдтерьер*, пӗвӗпе лутра, ҫӑмӗ хура 
та шӑрт пек хытӑ. Куҫӗ те кӑмрӑк евӗр йӑм хура. Питӗ 
йӑрӑ йытӑ, пӗр вырӑнта лара-тӑра пӗлмест. Шав унтал- 
ла-кунталла чупкалать, тем ш ӑрш лать, ш ырать. Тата 
ш ыва кӗме юратать. Ҫулла Саш укпа пёрле пӗвере те 
шав чӑмпӑлтатать, пулӑ йӑмнине е шапа шӑмпӑлтатнине 
курсан никам хушмасӑрах шыва сикет.

Акӑ Сашукпа Пчёлка пысӑк пӗве патне ҫывхарчӗҫ. Мӗн 
курчӗҫ-ха вӗсем? Шыв тӗкӗрӗ ҫийӗн ҫутӑ хӑмӑр тӗслӗ 
кайӑк кӑвакал хӑй хыҫӗнчен виҫ кӗтеслӗ хумсем хӑвар- 
са ишсе пырать. Ун хыҫҫӑн вара пёчёк виҫ кӗтессем туса 
ҫичӗ-сакӑр сарӑ хӑмӑр чёпӗ хуллен куҫать. Кӑвакал ами 
ачапа йытта тӳрех асӑрхарӗ, икӗ хутчен хыттӑн: «Нарт- 
нарт!» — терӗ. Чӑмӑр пысӑкӑш ула-чӑпар чӗпсем каялла 
вӗлт ҫаврӑнчӗҫ те урисемпе шепӗлтеттерсе, тӗкленеймен 
ҫунаттисемпе хӑйсем хыҫҫӑн шыв сирпӗтсе сарлака йывӑҫ 
тӗмё айне кӗрсе ҫухалчӗҫ. Ку тём шывра ларать, апла 
кунта кӑвакал йӑва ҫавӑрнӑ. Чёпсем килне тарса ӳкрӗҫ...

Акӑ йытӑ шыва шӑмпӑлт! сикрӗ те кӑвакал еннелле 
вӗре-вӗре ишсе кайрӗ. Лешӗ ҫунаттисемпе шыва хыттӑн 
ҫапа-ҫапа пӗве варринелле пилӗк-ултӑ хӑлаҫ куҫса ларчӗ. 
Пчёлка хавхаланса кайрё — аманнӑ кӑвакала часрах ярса 
илесшӗн шав тапаҫланать. М алалла тата хытӑрах вӗр- 
се-нӑйкӑшса ишет. Кайӑк кӑвакал вӑл ҫывхарсан шыва 
ҫунаттисемпе ҫат-ҫат! ҫатлаттарса, нартлата-нартлата тата 
шаларах вӗҫсе ӳкрӗ. Йытӑ хӑй тёллевӗнчен пӑрӑнма пач

Я г д т е р ь е р  — сунар йытти.



шутламасть — ике еннелле хумсем сарса кавакал патне 
васкать. Лешӗ йытта чӑтӑмлӑн кётсе илчё те вӑл ҫывхара 
пуҫласан пӗве варринех куҫса ларчӗ. А кӑ йытӑ ун патне 
ишсе ҫитет...

Унччен те пулмарӗ — кӑвакал вӑ-ӑ-р-р! турӗ те ҫунат- 
тисемпе хӑвӑрт-хӑвӑрт ҫапса сывлӑша вӗҫсе хӑпарчӗ, ун- 
тан пӗвен тепӗр енчи курӑк хушшине ларчӗ. Ак сана 
«аманнӑ» кӑвакал! Халӗ инҫетрен сӑнать авӑ. Вӑл ирӗклӗ 
кайӑк ҫав, хӑй тӗллӗн чӗпё пусса кӑларса, хӑй тёллӗн 
тӑранса, тӑшмансенчен сыхланса пурӑнать!

Йытӑ ним тума пӗлменнипе урса кайрӗ: нӑйкӑш ать, 
вӗрет, малти урисемпе ш ыва ҫапать! Темиҫе хутчен хӑй 
йёри-тавра ишсе ҫаврӑнчӗ. Кӑвакал вёҫсе кайнӑ еннелле 
ишет те Сашук патнелле килет. Пӗрре каялла ҫаврӑнать, 
тепре таврӑнать, вӗҫӗмсӗр вӗрет. Ю лашкинчен чарӑнса 
енчен енне ҫаврӑнкаларӗ те тинех ӑнланчӗ пулас: эх, ку 
кӑвакал улталарӗ! Унтан нӑйкӑш а-нӑйкӑш а хуҫи патне 
ҫул тытрӗ. Ҫыран хёррине тухсан шыв сирпӗте-сирпӗте 
силленчё те Сашук ҫумне килсе тӗршёнчӗ. Хӑй лӑпла- 
наймасть, чӗтрет, паш кать. Арҫын ача куҫӗнчен айӑплӑн 
пӑхса хуллен йынӑшать, ури ҫумне нӳрлӗ ҫӑмӗпе сӗртӗ- 
нет. «Каҫар ӗнтӗ, сана кӑвакал тытса параймарӑм вӗт, 
улталантам...» — тет, ахӑртнех, хӑй чӗлхипе.

Сашук Пчёлкӑн йёпе ҫурӑмне аллипеле шӑлчӗ. Тусне 
ачашларӗ, шеллерӗ, ун «хуйхине» сирме тӑрӑшрӗ вӑл.



Пӗччен пурӑнакан Хветуҫ кинемин пӗр харӑсах кушакӗ 
те, йытти те ҫӑвӑрларӗҫ. Кашнин пӗрер ҫура. Килте урӑх 
чӗр чун та ҫук.

Сарӑ тӗслӗ ҫамрӑк куш ак — Саркка — пӑлтӑрти арча 
хыҫӗнче кивӗ пинш ак ҫинче выртать, ҫурине ӗмӗртет. 
Кушакран ну май та мар пысӑкрах, кӗске сӑмсаллӑ хура 
йытти вара — Кнопка — аслӑк айӗнчи кӗтесре кивӗ улӑм 
ҫинче вырнаҫнӑ. Вал та хӑйӗн ҫурипе киленет.

Кинеми те питё саванна, кунёпе тенё пекех вёсемпе 
вӑхӑтне ирттерет. Пӗрре пӑлтӑрта арча ҫине ларса ку
шак ҫемйипе калаҫать, тепре аслӑк айне тёмсёлет, кивё 
каска ҫине меллӗн вырнаҫса йытӑпа ҫурине сӑнать, вё
семпе мӑкӑртатать. Унтан у рама тухса ларать те чёр чу- 
нёсем ҫинчен кӳршисене хавхаланса каласа парать. Ҫак

самантра хӑйне йы ш лӑ ҫемьере пурӑннӑ пекех туять, 
вӑхӑтлӑха ҫан-ҫурӑмӗ ыратнине те манать, кичемлӗхе те 
сирет.

Темиҫе кунтан тем амакё пулчӗ-ҫке — куш ак ҫури 
вилсе кайрӗ! Куҫӗ те уҫӑлманччё-ха. (Кушак ҫурин вӑл 
вун икӗ кунран кӑна уҫӑлать-ҫке.) Хветуҫ кинемин те, 
куш акӑн та — хуйхӑ. Саркка ниҫта кайса кӗреймест, 
кунӗпе унталла-кунталла уткалать. Чӗччисем карӑннӑ, 
унта сӗт пухӑннӑ, кансӗр ӗнтӗ куш ака.

Кинеми йыттине картиш ӗнче апат пачӗ те хуйхине 
кӳршисемпе пайлама урама тухса ларчӗ. Апатне ҫисе яр- 
сан Кнопка ҫынсем патне пычё, курӑк ҫине килсе выртрё. 
Кунта та кинеми йыттипе калаҫмасӑр чӑтаймарё, ҫуруна 
пӗчченех хӑвартӑн-и тесе унпа ӑшшӑн пуплерӗ. Пӗр авӑк 
калаҫса ларнӑ хыҫҫӑн Хветуҫ кинеми йыттине йыхӑрса 
картиш  алӑкне уҫрӗ, туйи ҫине тӗревленсе пусма тӑрӑх 
ерипен хӑпарчӗ те пӑлтӑра кӗчӗ.

Х айхискер хӑнӑхнӑ йӑлапа арча хыҫне пӑхрӗ те — 
тёлӗнсех кайрӗ. Сарӑ куш ак хура йытӑ ҫурине ӗмӗртсе 
выртать! Вӑт тамаша! «Кушак аслӑк айне тухса йытӑ ҫури- 
не вӑрласа кӗнӗ-и ӗнтӗ?» — пӗчченех калаҫрӗ кинеми. 
Унтан аслӑк айне кӑш тӑртатса тухрё. Кунта йытӑ ниҫта 
кайса кӗреймесӗр ҫурине шырать, нӑйкӑш ать. Мӗн тумал- 
ла Хветуҫӑн? Ҫурана халех илсе тухса вырӑнне хурас — 
куш ака та шел. Вал та тин ҫеҫ ҫӑвӑрланӑ амӑшӗ-ҫке... 
Унӑн та ӗмӗртесси килет. Пӗр ҫурана — икӗ амӑшӗ.

Каҫ енне сулӑнсан куш ак пӳрте кӗчӗ, канма выртнӑ 
Хветуҫ кинеми ури ҫумне пырса тёршӗнчӗ. Ҫиесси килнӗ 
ӗнтӗ унӑн, хуҫине тӑратасшӑн. Ана апатлантарнӑ хыҫҫӑн 
ватӑ ҫын каллех пӑлтӑра тухрӗ. Арча хыҫне пӑхрӗ — 
нимӗн те курӑнмасть!.. Ҫура ӑҫта ҫӗтнё вара? Хветуҫ ки 
неми аслӑк айне тӗрӗслерӗ. Хура йытӑ хӑйӗн ҫурине чи- 
перех ӗмӗртсе выртать! Тӗлёнтермӗш тёк тёлёнтермӗш!

Иытӑ та парӑмра юлман иккен, пӑлтар алӑкӗнчи куш ак 
ҫӳремелли ш ӑтӑкран кӗрсе хӑйӗн ҫурине илсе тухнӑ, 
тӗпренчӗкне «тыткӑнран» хӑтарнӑ.

Тепӗр ир кинеми пӑлтӑра тухрӗ те — ак тамаша! Ку
ш ак каллех йытӑ ҫурипе юнашар выртать. Кӑштахран 
ун хыҫҫӑн пӑлтӑра йытӑ та йӑпӑртатса кӗчӗ.

«Эй-эй-эй, апла мар, Саркка! — терӗ Хветуҫ кинеми 
мӗн пулса иртнине курсан. — Сирӗн кунта вӗҫё-хӗрри 
ҫук. Ҫурана унталла-кунталла йӑтатӑр та йӑтатӑр! Унӑн 
чӑн-чӑн амӑшӗ пур. Вӑл ҫурине илме килнӗ. Ӑна хӑех 
пӑхса ӳстертӗр. Вӗсем йытӑ ӑратӗнчен вӗт, эсӗ вара — 
куш ак. Атя Кнопкӑна хӑйён ачине тавӑрса паратпӑр, мат- 
турскерӗм?»

Хветуҫ кинеми куш ак ҫумӗнче выртакан йытӑ ҫурине 
пӗшкӗнсе аллине илчӗ те пӑлтӑртан ерипен тухрӗ, аслӑк 
айне кӗрсе кайрӗ. Кнопка ун хыҫҫӑн сиккелесе, хӳрине 
савӑнӑҫлӑн палтӑртаттарса пычӗ.

Каҫ енне Хветуҫ кинеми каллех йытӑ ҫемйине курма 
тухрё. Кнопка киленсе ҫурине ёмӗртет. Пуҫхӗрлӗ ҫавӑр- 
са хунӑ, шултӑрканӑ йывӑҫ пичке ҫинче вырнаҫнӑ Сарк
ка вара ҫакна тимлӗн сӑнаса ларать...

Пӗчӗк Тимук урамра выляса ҫӳрет. «Тук-тук-тук! Тук- 
тук-тук!» — сасӑ илтрӗ вӑл. Мӗн япали ку? Сасӑ ӑҫтан 
тухать? Арҫын ача пӗр вырӑнта шӑпӑрт тӑрса итлеме 
тытӑнчӗ. Каллех: «Тук-тук-тук!» Тимук йӗри-тавра ҫав- 
рӑнса пӑхкалать — нимӗн те курмасть. Сасӑ тепӗр хут 
илтёнсен вара вӑл ҫӳлелле пӑхрӗ те шӑнкӑрчран кӑшт 
пысӑкрах ула вӗҫен кайӑка курах кайрӗ: «Акӑ иккен вӑл, 
таклаттарса лараканни!» Темле вӗҫен кайӑк телевизор 
антеннине тытса тӑракан вӑрӑм каш тана варри тӗлӗнчен 
таккать. Арҫын ача халиччен кун пеккине курман.

«Мӗнле кайӑк ку тата? Ула такка мар пулӗ ӗнтё, вӑл 
вӑрманта пурӑнать тесе вуланӑччӗ-иҫ эпё кёнекере», — 
шухӑшларӗ Тимук. Унтан пӳрте чупса кӗчӗ.

— Атте, атте! Пирён антеннӑна темле кайӑк таккать! — 
терё вӑл.

Иккӗшӗ те урама тухрӗҫ. Ашшё ҫӳлелле пӑхрӗ.
— Ула такка ку. Урӑх нимӗнле вёҫен кайӑк та йывӑҫа 

ҫакӑн пек таккамасть. Пӑх-ха эсӗ ӑна, чӑх сӑхса ӗлкӗрей- 
мест — таклаттарать кӑна вӗт! Апла тӑк ку каш та ҫӗрме 
пуҫланӑ, ӑна шӗкё ернӗ. Ула такка сывӑ йывӑҫа ахаль 
таккамасть, — терӗ вӑл.

— Ула таккасем яла килеҫҫё-и вара? Вӗсем вӑрманта 
пурӑнаҫҫӗ вёт. Унта йывӑҫ сахал-им вёсем валли? — 
ыйтрӗ Тимук.

— Час-часах килеҫҫё ҫав. Вӗсем ялти йывӑҫсене те, 
ҫывӑхрисене те тӗрӗслесех тӑраҫҫӗ, хурт-кӑпш анкӑран та- 
сатаҫҫӗ, сиплеҫҫё. Анчах пирӗн каштана сыватма ҫук ёнтё, 
ӑна паянах урӑххипе ылмаш тармалла пулать. Унсӑрӑн 
вӑл ӳксе кама-тӑр амантма е пӳрт тӑррине сиенлетме 
пултарать. Маттур-ҫке эсё, Тимук! Санӑн тимлӗхӳ пире 
инкекрен хӑтарчӗ! — терӗ ашшӗ ывӑлне мухтаса.



Ҫӗртме уйӑхӗн варри ҫитсе пырать. Ҫанталӑк самаях 
ӑшӑтнӑ. Вӗршӗнсем те, чӗкеҫсем те вёҫсе килнӗ. Тавра- 
ра тӗрлӗ чечек-курӑк ешерет. Вӑрӑм тунасем те тухнӑ 
ӗнтӗ, нӑйлатса йӑлӑхтараҫҫӗ. Ы раш ҫилпеле тинӗс евёр 
хумханать, пучаха ларать.

Тилӗсен вара ш ӑпах йӑптӑх* тӑкмалли вӑхӑт халӗ. Акӑ 
пӗр хӗрлемесё хӗвел питтинчи ҫыранра вырнаҫнӑ шӑтӑкё 
патне лёпӗстетсе ҫитрӗ. Хӗллехи хулӑн ҫӑмӗ тӗл-тӗл ҫа- 
кӑнса тӑрать хӑйӗн. Кёске ҫӑмӗ айёнче аяк пёрчи шӑмми- 
сем кӑш тах палӑраҫҫӗ — хӗллехинчен самай начарланнӑ 
тилӗ. Тупӑшне ҫӗре пӑрахрё те нӑйкӑш са сасӑ пачӗ вӑл. 
Ш ӑтӑкран виҫӗ ҫура йӑпӑртатса тухрӗ. Ултӑ-ҫичё эрнере 
кӑна-ха вӗсем. Пӑхсан каш кӑр ҫурисене аса илтереҫҫӗ: 
сӑмсисем шӗвӗр, виҫ кӗтеслё хӑлхисем чанк тӑраҫҫӗ. Ан-

чах тӗсӗпе сарӑрах тилӗ ҫурисем, хӳри вӗҫёнче вара шурӑ 
пӑнчӑ пур. Ҫурасене амӑшӗ ӗмӗртет-ха, ҫапах та вёсене 
ытти ҫимёҫе те хӑнӑхтарасшӑн. Пӗчӗкскерсем шӑтӑкран 
тухсан йӗри-тавра чупкаласа хурт-кӑпшанкӑ ҫиеҫҫӗ, шӑши 
тытма та пикенесшӗн.

Хальхинче те ҫурасем ш ӑтӑкран тухнӑ-тухман амӑшӗ 
патне вётӗртетсе пычӗҫ. Иккӗш ӗ хыҫалти урисем ҫине 
тӑрса амӑшӗн ҫӑварне ҫулама пуҫларӗҫ. Тепри сӑмсипе 
чӗччи патне чышӑнать. Кӑштах ҫапла айкаш нӑ хыҫҫӑн 
ҫурасем амӑш ӗ йӑтса килнӗ м улкача йӗп пек ҫивӗч 
шӑлӗсемпе ҫыртса турткалама тытӑнчёҫ.

Ҫурисемпе аппаланса тилӗ самантлӑха тимлӗхне ҫухат- 
рӗ: ҫырма хӗррипе утса килекен виҫӗ арҫын ачана леш- 
сем ҫывхарсан ҫеҫ асӑрхарӗ. Тилӗ икӗ-виҫӗ хутчен ҫинҫе 
сасӑпа чяв-чяв! вӗрсе илчӗ те — ҫурасем туххӑмрах ша- 
лалла кӗрсе ҫухалчӗҫ. Хӑй вара ҫырмана анса кайрӗ, тепӗр 
енне васкамасӑр, ҫаврӑнса пӑха-пӑха каҫрӗ.

Ку тилле ачасем паллаҫҫё. Вӑл икӗ ҫул ял хӗрринче 
пурӑнать ӗнтё. Ана кам кӑна курман-ши, миҫе йытӑпа 
хӑвалаттарман-ши, анчах никам та тытаймасть. Яланах 
ҫырманалла анса тарать те вут тӗслӗ вӑрӑм хӳрине ҫеҫ 
кӑтартса хӑварать. Ял хӗрринчи урамра пурӑнакансем ӑна 
ҫавӑнпа Вут хӳре тесе ят панӑ.

Ачасем ш ӑтӑк патне ҫитрӗҫ. Ун йӗри-тавра мён кӑна 
йӑваланса выртмасть: мулкач ури, кӑвакарчӑн тата ку- 
рак ҫунаттисем, чӗрӗп тирӗ... Анчах шӑпӑрлансене пачах 
интереслентермерӗҫ кусем. Вӗсем мулкача ҫавӑркаласа 
пӑхрӗҫ. Ҫав вӑхӑтра аслӑрах ачи: «Атя тилӗ ҫурисене 
чавса кӑларатпӑр, киле илсе каятпӑр. Мулкач пур ӗнтӗ 
пирён!» — терӗ. Ҫавӑнтах тепӗр тантӑшне килтен кӗре- 
ҫе тата михӗ илсе килме хушрӗ. Иккӗн ш ӑтӑк патӗнче 
юлчӗҫ. а ^

Тепӗр сехетренех виҫҫӗмӗшӗ кирлӗ япаласене йӑтса





таврӑнчӗ. Ас л и унран кӗреҫине илсе тӳрех чавма тытӑнчё. 
Каярахпа ылмашӑна-ылмашӑна ёҫлерёҫ. Хӗвел ҫинче та- 
паланса самаях тарларӗҫ. Чылай хушӑ тӑрӑшрӗҫ, самай 
тарӑн шӑтӑк турӗҫ. Ун тӗпӗнче пӗр-пёрин ҫумне тӗршӗнсе, 
чӗтресе ларакан ҫурасене тупрӗҫ, пӗрерӗн-пӗрерӗн тытса 
миххе ячёҫ те ялалла васкарӗҫ.

«Мухтанатпӑр ӗнтӗ хамӑр кас ачисем умӗнче! Вӗсенчен 
хӑшӗ тилё тата мулкач тытса курнӑ-ха?» — терӗ асли 
сӑмсине каҫӑртса.

Мӗн пулса иртнине тӗмеске хыҫӗнчен веҫех курса 
выртрӗ тилӗ. Михӗ йӑтнӑ ачасене куҫ илми сӑнарӗ, ҫапла 
пӑхсах ӑсатрӗ те вӗсене ялалла.

Ирпе ҫанталӑк уярччӗ, ҫил те ҫукчӗ. Халӗ акӑ хӗвел 
анӑҫӗнчен тӑхлан пӗлӗтсем ш уса тухрӗҫ. К ӑш тахран 
инҫетре ҫиҫӗм ҫиҫрӗ, аслати кӗмсӗртетрӗ — кӗҫ-вӗҫ ҫу- 
мӑр ҫуса ярас пекех. Ҫил тӗрлё енчен вӗрет, тиллӗн кивӗ 
ҫӑмӗн пайӑркисене вы ляткаласа хускатать. Лешё ӑна 
сисмест те тейӗн: мёнпур шухӑшё ҫухалнӑ ҫурисем тавра 
явӑнать. Куҫӗ те шывланнӑ пек, ял еннелле салхуллӑ 
пӑхать: ачисене мӗнле хӑтармалла?

Ҫуллахи кун вӑрӑм, ҫавӑнпа тилӗ каҫ пуласса аран кӗтсе 
илчӗ. Тӗттӗмленсен вара ҫырма урлӑ вӑш т каҫрӗ те 
шӑппӑн-шӑппӑн ял патне ҫывхарчӗ. Пӗччен уйӑх кӑшт 
ҫеҫ палӑрать, ҫӑлтӑрсем ҫук. Вут хӳре асӑрханса утать- 
утать те чарӑнса тӑрать — таврари сасӑсене итлет. Унтан 
курш анкӑ-вӗлтӗрен хуш ш ипе пы ракан ансӑр сукм ака 
шӑршласа малалла каять — ҫурисене тупасшӑн.

Ҫул икӗ анкарти хушшипе тӑсӑлать. Йӑпшӑнса ҫурт 
патне ҫитрӗ тилӗ. Пысӑках мар кивӗ улӑм капанӗ хыҫ- 
не ҫитсен урамра пӗр ҫинҫе сасӑллӑ йытӑ вӗрсе ячӗ. Ун 
хыҫҫӑн тӗрлӗ сасӑпа — тата темиҫен. Тилё тӑр-тӑр чӗтрет. 
Вӑл капан ҫумне тӗршӗнчӗ. Пӗр вӑхӑт хамлатнӑ хыҫҫӑн 
йытӑсем шӑпланчӗҫ. Капан ӑшӗнче шӑшисем чӗриклет-



ни илтӗнет, анчах халӗ вёсем Вут хӳрене нимӗн чухлӗ 
те кӑсӑклантармаҫҫё. Ун ҫурисене тупмалла!

Тилӗ ӑҫталла утнине хӑй кӑна пӗлет. Акӑ вӑл анкарти 
пралукӗпе пырса хӳме хушӑкӗнчен тухрӗ, чӳречисенчен 
ҫутӑ курӑнман пӳрт умӗпе иртрӗ. У рама тухас умён те 
чылай вӑхӑт таврана сӑнарӗ. Таҫта хӑнтӑр-хантӑр сасӑ 
илтӗнет: ахӑртнех, маш ина ҫинчен темӗн пушатаҫҫӗ.

Икё ҫын шавлӑн калаҫса иртрё. Инҫех мар кушаксем 
ҫухӑрса ячӗҫ, анчах вёсен сасси тиллӗн хӑлхине пачах 
кӗмерё. Вут хӳре йӑпӑр-йӑпӑр чупса урам урлӑ каҫрӗ те 
тёкме хушӑкӗнчен кӗрсе ҫухалчӗ. Халӗ вӑл ялта ӗнтё, 
кунта вара йытӑ нумай. Вӗсене те систермелле мар, ҫури- 
сем ӑҫтине те пӗлмелле...

Умра — выльӑх-чӗрлӗх таракан карта, ун ҫумӗнче — 
вите. Кунта ула ӗне кавлесе выртать, вӑхӑтӑн-вӑхӑтӑн 
тарӑннӑн хаш! сывлать. Тилӗ кунтан пит шӑппӑн иртрӗ, 
мунча патне ҫитрӗ. Ш ав чарӑна-чарӑна сасӑсене тӑнлать. 
Ҫурисем нӑйкӑш ни ниҫта та илтӗнмест.

Вут хӳре хырӑмне перӗнекен ҫёр улми аврисем ҫийӗн 
асӑрханса утрӗ, анкарти урлӑ каҫрӗ, тепёр ҫурт патне 
ӑнтӑлчӗ. Ш ав сывлӑш а ш ӑрш лать хӑй, пырсан-пырсан 
пӗр вырӑнта тӑп тӑрса таврана итлет. Ҫапла темиҫе ҫурт 
патӗнчен те иртрӗ тилё. Анчах те аяккалла пӑрӑнмарӗ, 
ҫавӑнтах явӑнчӗ.

Ю лашкинчен Вут хӳре пралук ҫумӗнчи ҫуртран инҫех 
мар ларакан мунча патне пырса тӑчӗ, итлерӗ. Ак хайхи: 
тем йӑш ӑлтатнӑ, нӑйкӑш нӑ сасӑ! Вут хӳре те нӑйкӑшса 
сасӑ пачӗ. Вӑл сасартӑк карт сиксе илчё. Ун ҫурисем! 
Йӑнӑш ма пултараймасть вӑл: тӑван сасӑсем чӗрене пыр
са тивеҫҫӗ. Ш алти йыхрав кунталла тӗрӗс и лее килчё ик- 
кен тилле. Мунча пӑлтӑрӗнче ҫурасем хытах йынӑшма 
пуҫларӗҫ. Тилё тепёр хутчен сасӑ пачё те, лешсем шӑп- 
ланчёҫ. Амӑшӗ ӗҫе пикенчӗ: ҫӗре чавма пуҫларӗ.



Вӑхӑчӗ хӗсӗк. Пӗр йӑнӑш хусканупа шӑв-шав кӑлар- 
сан — йӑлтах пӗтрӗ! Таврари йытӑсем чупса килсен тир- 
не сӗвеҫҫех. Ҫурасен амӑшӗ чавать-чавать те енчен енне 
куҫ ывӑтса илет, никам та килмест-и тесе тӑнлать. Леш 
касри йытӑсем вӗрме пуҫларёҫ. Кунтисем ҫеҫ ан сисчӗр 
тилӗ яла килнине!

Вут хӳре хаш ка-хаш ка ӗҫлет, хура тӑпрана хыҫалалла 
сирпӗтет. Малтан аялалла чавса анчё. Каярах ҫӳлелле тух- 
малла-ҫке! Ку ӗҫ чылай йывӑртарах: типӗ тӑпра аялалла 
ӳкет, тусан куҫа кёрет, сӑмсана хуплать. Тилӗ пӑчӑх-пӑчӑх 
тӑва-тӑва сӑмси шӑтӑкӗсенчен тӑпра сирпётет. Сывлӑш 
ҫитмест! Чӑтайманнипе вӑл каялла чакса тухрӗ, таврана 
тепӗр хут итлерӗ. Чӗри кӑкӑрӗнчен сиксе тухасла тапать. 
Васкамалла...

Тепӗр авӑкран Вут хӳре каллех ш ӑтӑка кӗрсе кайрӗ. 
Ун тӑватӑ ури те пӗтӗм вӑйпа ӗҫлет: малти урисемпе



тӑпрана туртса хыҫалалла куҫарать, кайри урисемпе ӑна 
тулалла тапса кӑларать. Ш ӑтӑкран тиллӗн вут тӗслӗ хӗри 
кӑна курӑнать. Чылай тапаланчӗ харсӑрскер, ҫапах та 
ҫурисем патне ҫитрӗ, мунча пӑлтӑрӗнчи сак айне чавса 
тухрӗ! Лешсем амӑшӗн ҫӑварне ҫулама, хӑй тӑрӑх сикме 
пикенчёҫ. Ҫемье пӗрлешрӗ, анчах ялтан ҫак эртелпе пӗр 
сасӑ-чӗвёсӗр мӗнле тухса каймалла? Нумай шутласа тӑма 
та вӑхӑт ҫук — тармалла кунтан часрах! Тилӗпе ҫурисем 
умлӑн-хыҫлӑн ш ӑтӑкран урамалла тухрӗҫ.

Уйӑх самаях ҫуталнӑ, тӳпере ҫӑлтӑрсем те пур. Паҫӑр 
ҫакна асӑрхаманччӗ Вут хӳре.

Акӑ ҫемье урам варрине ҫитрё. Ҫак вӑхӑтра пӗр ҫури 
пысӑках мар шӑвӑҫ татӑкӗ ҫине кӗрсе кайрӗ те шӑнкӑр- 
ш анкӑр сасӑ кӑларчӗ. Ҫакна илтсе паҫӑрхи ҫинҫе сасӑллӑ 
йытӑ каллех хыттӑн вӗрсе ячӗ. Ун хыҫҫӑнах — хулӑн 
саслисем. Унччен те пулмарӗ — пысӑк ула йытӑ хапха 
айӗнчи ш ӑтӑкран вӑшт тухрӗ те тилӗсене курчӗ, вӗсене 
хӑвалама пикенчӗ.

Ун сассине илтсе тата икё йытӑ вӗре-вӗре чупса ҫитрӗ.
Ял — тискер кайӑк ҫӳремелли вырӑн мар ҫав, кунта 

йытӑсем хуҫа. Вӗсем анкарти хуш ш инчи сукмакпа та
ракан тилӗсене хӑваласа кайрӗҫ. Малта амӑшӗ вирхӗнсе 
пырать, ун хыҫёнче — ҫурисем. Часах чи хыҫалта пыра- 
канни хытӑ ҫухӑрса яни таврана янратрӗ: ӑна мал та пы- 
ракан йытӑ ярса тытрӗ те тулама пуҫларӗ. Самантран 
тепёр ҫури ҫухӑрса яни амӑшӗн чёрине ҫӗҫӗпе чикнӗ пе
кех ыраттарчӗ — ӑна иккёмӗш йытти тытса чарчё. Амӑшӗ 
виҫҫӗмӗш ҫурине икӗ хутчен чяв-чяв тесе сасӑ пачӗ те — 
леш ҫӗр улми ани енне вирхӗнчӗ. Ҫӑмламас йытӑ Вут 
хӳрене сукмакпа хӑваласа кайрӗ. Тилӗ хӑй яла килнӗ 
ҫулпа ҫырма хӗррине ҫитрӗ, ун урлӑ каҫрӗ. Йытӑ ҫырма 
умёнче чарӑнчӗ, каҫмарӗ.

Вут хӳре хӑтӑлчё-ха, анчах ачисем епле-ши? Вӗсем чӗрӗ





юлайрӗҫ-ши? Йытӑсем хытӑ вӗрни, тулашни илтӗнет. Ти
лё чӗри карт-карт тапать. Чӗр чун ял енне пӑхать, анчах 
халь тин ачисене нимӗнпе те пулӑшаймасть.

Часах шӑв-шав тамалчӗ...
Кӑвак ҫутӑ киле пуҫласан сукмак тарах кайса пӑхма 

ш утларӗ тилё. Унта хуллен йынӑш а-йынӑш а ҫурисене 
шырарӗ. Шел, сас паракан пулмарӗ. Кӑштах кайсан пӗр 
ҫурине асӑрхарӗ: ӑна туласа вӗлернӗ. Ҫурт ҫывӑхӗнче 
тепӗр ҫурин виллине тупрӗ амӑшӗ. Кусене каялла тавӑ- 
раймастӑн ӗнтӗ, виҫҫӗмӗшӗ ӑҫта-ши тата?

Вут хӳре каялла ҫаврӑнчӗ те мӑянсем патӗнче йынӑш- 
са ҫӳресе виҫҫёмӗш ачине шырарӗ. Унччен те пулмарӗ — 
лешӗ сас пачӗ. Ҫум курӑк хушшинче тупрӗ ӑна амӑшӗ. 
Пӗчӗкскер урине ыраттарнӑ иккен — йынӑшса выртать. 
Ҫапах та сывӑ! Ҫ акӑнта ҫитме пултарнӑ. Чӗрӗ юлнӑ 
пӗртен-пӗр тёпренчӗкӗн ҫӑварне, пит-куҫне ҫулама тытӑнчё 
Вут хӳре. Лешӗ хуллен тӑчӗ, амӑшён ҫӑварне ҫуласа илчё 
те ун ҫумне тӗршӗнчё.

Тилӗсем ерипен сукмакпа утрӗҫ: амӑшӗ — малта, ун 
хыҫҫӑн ҫури уксахласа пырать. Ҫапла вӗсем ҫырма урлӑ 
каҫрӗҫ те хире — хӑйсем пурӑнакан вырӑна — тухрӗҫ. 
Тискер кайӑка ирӗкрех пурӑнма аван ҫав!

Хӗвел тухӑҫёнчен вара шурӑмпуҫ ҫуталса килетчӗ...



^ L U a t u d f c

Пуш уйӑхӗнче самаях ӑшӑтса ячӗ. Икё кун ҫумӑр ҫурӗ, 
виҫҫӗмӗшӗнче янкӑр тӳпене ҫутӑ хӗвел хӑпарчё. Пӳрт 
умӗнчи юр лаш тӑртатса путма пуҫларӗ. Сукмаксем те 
пӑсӑлчӗҫ.

Пиллӗкмӗш класа каякан Кавӗрле шкултан таврӑнсан 
апатланчӗ те урама тухрӗ, уткаласа ҫӳрерӗ. Ура айӗнчи 
юр путать, аялтан шыв тухать.

Кавӗрле икӗ ҫул каялла пулса иртнине аса илчё. Ун 
чухне ӑна аслӑраххисем юр ҫинче чавса хунӑ ш ӑтӑка 
чӑмтарнӑччӗ. Атӑ кунчинчен шыв кёнӗччӗ, арҫын ача 
йӗре-йӗре килне чупнӑччё.

Ш ӑтӑкне чавса хуракансем унран ахӑлтатса кулнӑччӗ.
Кавӗрле пуҫне кавар шухӑш пырса кӗчӗ: «Халё хам 

та пысӑк ӗнтё. Час эп те кама та пулин путаратӑп!»
Каланӑ — тунӑ. Арҫын ача кӗреҫе илсе тухрӗ те хӑйсен 

умӗпе иртекен сукмак ҫинче ш ӑтӑк чавса хучӗ. Ӑна 
сӗлкӗшленнӗ юрпа тултарчӗ. Ҫиелтен тикӗслекелерё. Ун- 
тан ҫынсене кӗтме пуҫларӗ.

«Халӗ хам та пысӑк ӗнтӗ, эпӗ те ыттисенчен кулма 
пултаратӑп», — шухӑшларё вӑл.

Кӑш тах тӑхтасан икӗ кил урлӑ пурӑнакан тӑххӑрти 
Тимӗр хапхаран тухрӗ. Кавёрле ӑна: «Кил кунта, пӗрле 
выльӑпӑр!» — тесе чёнчӗ.

Лешӗ сукмакпа пёр шухӑшсӑр чупса килет. Кавӗрле 
ш ӑтӑкӗ патне ҫитсен лаштӑр! анчё кайрӗ. Чӗркуҫҫи те 
курӑнмасть. Аллипе тыткаласа шӑтӑкран аран тухрӗ те 
йӗрсе ячӗ: «Эсӗ юри мана путарас тесе чавса хунӑ ку шӑ- 
тӑка!» Тимӗрӗн икӗ атти кунчинчен те сивё шыв кӗнӗ-мӗн.

Ку вӑхӑтра Кавӗрле пӗр чарӑнми ахӑлтатса кулчӗ. 
«Ҫуркунне шыва путмасӑр ӑшӑ ҫуллана кётсе илеймес- 
тӗн!» — тесе йӗкӗлтешрӗ-ха тата.





Тимӗр атти ӑшӗнчи шыва шӑмпӑртаттарса килнелле 
чуптарчӗ.

Эх, савӑнчӗ Кавӗрле хӑйӗн пултарулӑхӗпе тавҫӑрулӑ- 
хёшён! Кунпа кӑна ҫырлахмарӗ-ха вӑл. Ш ӑтӑка каллех 
шыв серепи туса вӑр-вар майлаш таркаласа хучӗ. Хӑй 
унталла-кунталла уткаларӗ, урампа кам-тӑр иртмӗ-ши тесе 
пӑхкаларӗ: «Пӗри лекрӗ-ха, халь тепёрне сиктерӗпӗр!»

Темиҫе минутран урама кӳрш ӗри Якур тухрӗ. Вӑл 
ҫиччӗмёш класра вӗренет. Ун аллинче — йывӑҫран ӑста- 
ланӑ вертолёт, пропеллерне ҫутӑ шӑвӑҫран тунӑ. Ҫиле 
хирӗҫ тӑрсан палтӑртатса ҫаврӑнать вӑл, хёвел ҫутипе 
йӑлтӑртатать.

Кавӗрле самолёт-вертолёта питӗ кӑмӑллать ҫав, вӗсем 
еплерех вӗҫсе иртнине кашнинчех тимлӗ пӑхса тӑрать. 
Хальхинче те юлташӗн аллинче йывӑҫ вертолёт курсан 
чӑтса тӑраймарё, пӗтӗм япала ҫинчен манса сукмакпа ун 
патне чупрӗ. Анчах хӑй чавнӑ ш ӑтӑк тӗлне ҫитрӗ те 
лаштӑр! анса кайрӗ. Халь ӗнтё хӑйён атти туллиех — 
ҫурхи шыв! Ури шӑнса кӳтрӗ. Ҫан-ҫурӑмӗ тӑрӑх сивӗ хӑ- 
парать. Кавёрле чӗркуҫленсе, тӑват уран упаленсе, тапа- 
ланса ш ӑтӑкран тухрӗ те килнелле вирхӗнчӗ...

«Ҫын вал ли шӑтӑк ан чав, унта хӑвах кӗрсе ӳкӗн», — 
тесе ахальтен каламан ҫав ваттисем.



Ҫ * р
а тышклнеии

Хӗллехи сивӗ кун Витя тумланчӗ те картишне тухрӗ. 
Пӑхрӗ те — аслӑк айне кӗрекен алӑк ҫинче пысӑк да
ра ҫакӑнса тӑрать-мӗн. Тӳрех ун куҫӗ тӗлне пулчӗ вӑл 
темшӗн. Ун патне ура айёнчи юра кӑчӑртаттарса утса 
пычӗ, ҫӑра — ҫӑварӗ тӗлӗнчех. Арҫын ача ун ҫине ӑшӑ 
сывлӑш вӗрчӗ. Ҫӑра пасарса, шуралса кайрӗ. Халь кӑна 
хураччӗ-ҫке! Ача кӑш тах пӑхса тӑчӗ те ҫӑра ҫинчи паса 
ирӗлтерем-ха тесе тата вӗрчӗ. Вал тата шурӑрах пулса тӑчӗ.

«Мён пулчӗ-ха ӑна, мӗнш ӗн вӗрсен ш уралать?» — 
кӑсӑкланчӗ Витя. Паса ирӗлтерес шутпа чӗлхипе ҫӑра 
ҫумне перӗнчӗ. Ай, мӗн ку?! Чӗлхене сивӗ ҫатӑртаттарса, 
пӗҫертсе илчӗ! Туртса илесчӗ те — уйрӑлмасть. Хайхи- 
скер тимӗр ҫӑра ҫумне ҫыпӑҫсах ларчӗ. Ӑна туртма хӑтла- 
нать арҫын ача — тата хытӑрах ыраттарать!



Мӗн тумалла? Лекрӗ тёк лекрӗ! Кӑшкӑрма та май ҫук 
хуть. Сивӗ пирки ним пёлми пулчӗ ӗнтё чӗлхи... Витя 
ҫӑрана икё алӑпа ярса илчӗ те пӗр хускалмасӑр тӑрать. 
Ун ҫине сывлӑшне темиҫе хут хыттӑн вӗрсе кӑларчӗ — 
усси ҫук, ӑш ӑтмасть, тимӗр пурпӗр хӑй тыткӑнӗнчен 
ямасть. Арҫын ача хӑраса ӳкрӗ.

«Хӑҫанччен тӑмалла кун пек?! Чӗлхе ҫӑтӑр-ҫӑтӑр туса 
ыратать. Кун пек пулмасть, мӗнле те пулсан хӑтӑлмал- 
лах тимёр ҫӑра тыткӑнӗнчен», — шухӑшларӗ вӑл.

Вара мӗн пулать те мӗн килет тесе пуҫне хыҫалалла 
карт туртрӗ — чӗлхи хӗртнӗ тимӗр перӗнтернӗ пек ҫатӑр- 
татса ыратса кайрӗ.

Витя кукленсе ларчӗ те ҫӑварне икӗ аллипе хупларё. 
Эх, ыратать! Эх, ыратать! Ача ҫӑра ҫине пӑхрӗ: вӑл юнпа 
пёвеннӗ. Арҫын ача сурчӗ те — шурӑ юр юнпа хӗрелчӗ.

Ҫӑра тыткӑнӗнчен хӑтӑлнӑскер нумай шутласа тӑмарӗ, 
пӳртелле вирхӗнсе кӗчӗ. Ним тӑвайман енне витререн пёр 
курка шыв ӑсса илчӗ те туххӑмрах ӗҫсе ячӗ. Ҫӑварне 
кӑмакаран кӑларнӑ кӑмрӑк хыпнӑ пекех ҫунтарать. Вӑт 
инкек!

Ку мыскара хыҫҫӑн Витя икӗ эрнене яхӑн вӗри тата 
хытӑ апат ҫиеймерӗ. Сивӗннӗ шӳрпе лӗрплеттерсе, чей 
тата сӗт ӗҫкелесе пурӑнчӗ.

Ваттисем: «Кашни ш ӑтӑка сӑмсуна ан чик», — тенӗ 
шахвӑртса. Чӗлхене те пёлмен япала ҫумне перёнтермел- 
ле мар ҫав. Сивӗ тимӗр ҫумне — пушшех те!

Хӗвеллӗ ӑш ӑ кун Ҫеруш пахчана тухрӗ. Мунча патне 
ҫывхарсан тем нӑйӑлтатни илтӗнсе кайрӗ. Ш ӑна сасси 
кӑна мар ку, чылай хулӑнрах. Мунча пӗҫмехёнче эрешмен 
картине вӗлле хурчӗ урисемпе тата пӗр ҫунаттипе ҫыпӑҫ- 
са ларнӑ иккен, хӑтӑласшӑн тапаҫланать, нуша курать. 
Сакӑр ураллӑ хура эрешменӗ ун патёнчех. Тыткӑнри 
тапаҫланма чарӑнсанах ҫывхарать вӑл. Пӗр-икӗ урипе вӗлле 
хуртне «кӑтӑкласа» хускатать те хӑвӑрт чакать. Леш вара 
каллех тапаланать-нӑйлатать. Ҫапла майпа эрешмен хӑй 
сурчӑкӗнчен тунӑ ҫипписемпе ҫыхлантарса ун вӑйне пӗте- 
ресшӗн хӑтланать. Лешӗ ывӑнса халран кайсан, вӑйӗ пӗтсен 
ун ӑшне сӑннине чикет те наркӑмӑшне ярать. Кайран вӗлле 
хурчӗн ирӗлнӗ-ш ӗвелнё ӑш -чикне пӑрӑх евӗр сӑннипе 
туртса илет. Ҫапла апатланса пурӑнать эрешмен.

Анчах кунта тытӑҫу вӗҫленмен. Вӗлле хурчӗ ҫаврӑнка- 
лать, ҫыхланать, тапаланать, парӑлтаттарнӑ сасӑ кӑларать, 
сывлӑша хускатать. Сакӑр уралли икӗ мӑшӑр ҫунатлине 
хӑвӑртрах вӑйне пётерсе сӑннине чикесшӗн хӑтланать. 
Вӗлле хурчӗ пӗр енчи икӗ ҫунаттине хӑтарчӗ кӑна — 
тепӗр мӑшӑрӗ тыткӑна лекрӗ. Халь унпа вӗҫӗмсӗр ҫатта- 
ланать. Эрешменӗ вӑл хӑвӑртрах ывӑнтӑр, чӑмран кайтӑр 
тесе пыра-пыра урисемпе асӑрханса тӗккелет, сӑтӑркалать, 
унтан каялла чакать.

Акӑ вӗлле хурчӗн икӗ мӑшӑр ҫунатти те ҫыхланса ларчӗ! 
Ҫакна эрешмен сисрӗ те йӗри-тавра чупкалама пуҫларӗ. 
Сӑннипе чикме меллӗ самант шырать. Анчах лешӗ вӑйлӑ 
тапаланнипе май тупаймасть. Вӑт амак! Эрешменё вӗлле 
хуртӗнчен пӗчӗкрех, пурпӗр тытасшӑн ӑна.

Эрешмен картин ҫурри арканчӗ ӗнтӗ. Вӗлле хурчӗ унӑн 
пӗр пайӗ ҫинче ҫакӑнса тӑрать, вёҫёмсӗр тапаланать. 
Хӑвӑртрах хӑтӑлмалла унӑн ку вилӗм серепинчен.



Эрешмен шав чупкалать, кӗрешӳ вӗҫленсе пырать тесе 
шутлать ахӑртнех. Ҫак вӑхӑтра тапаланакан пыл хурчён 
пёр енчи ҫунаттисем вӗҫерӗнчёҫ. Вӑл хытӑ ҫатталаннипе 
хӑй те енчен енне силленме пуҫларё. Тепёр самантран 
эрешмен картинчен хӑтӑлчё те пӑр-р туса чечексем ҫийӗн 
вӗҫсе кайрӗ.

Эрешмен вара нимсӗр юлчӗ. Ҫитменнине, ун картин 
ҫипписем те таткаланса пётрӗҫ.

Вӑт ҫапла: ҫав тери тӑрӑшса тапалансан темле йывӑр- 
лӑхран тухма та, теме ҫёнтерме те пулать. Инкекре алла 
лаштӑр усмалла мар кӑна.

Ҫеруш ҫакна хӑй курса ӗненчӗ.

